
შპს „ჰაიდელბერგცემენტ ჯორჯიას“ 
ელ.ფოსტა: giorgi.chaladze@heidelbergcement.ge;

gela.zarnadze@heidelbergcement.ge 

ასლი: სსიპ გარემოსდაცვითი ინფორმაციისა და განათლების ცენტრს

სსიპ გარემოს ეროვნულმა სააგენტომ განიხილა თქვენი 2024 წლის 11 იანვრის N221 გარემოსდაცვითი 
გადაწყვეტილების მიღების მიზნით წარმოდგენილი განცხადება, რომელიც ეხება ქ. ფოთში, ცემენტის 
საწარმოს ექსპლუატაციის გზშ-ის ანგარიშს და გაცნობებთ შემდეგ:

● ზედაპირული წყლის ობიექტში ჩამდინარე წყლებთან ერთად ჩაშვებულ დამაბინძურებელ 
ნივთიერებათა ზღვრულად დასაშვები ჩაშვების (ზდჩ) ნორმების პროექტში აღნიშნულია, რომ 
„სანიაღვრე ჩამდინარე წყლების მიმღებად შერჩეულია საწარმოს მიმდებარედ მდებარე ტბორი, 
შესაბამისად, განზავების გაანგარიშებები შესრულებულია აღნიშნულ ტბორში ჩამდინარე საწრეტი 
არხის ჰიდროლოგიური და ჰიდროქიმიური მონაცემების გათვალისწინებით.“ შესაბამისად, 
დაზუსტებას საჭიროებს ჩამდინარე წყლის მიმღები წყლის ობიექტი;

● ზდჩ-ის დოკუმენტის თანახმად, დანართში 2 მოცემულია საწრეტი არხის წყლის ანალიზის 
შედეგები, თუმცა თანდართულ დანართში წარმოდგენილია ჩამდინარე წყლის ქიმიური ანალიზი, 
რაც საჭიროებს დაზუსტებას/კორექტირებას;

● ზდჩ-ის დოკუმენტში წარმოდგენილი ზღვრულად დასაშვები ჩაშვების ნორმების გაანგარიშებაში 
მიმღები წყლის ფონურ კონცენტრაციად შეწონილი ნაწილაკებისთვის გამოყენებულია ჩამდინარე 
წყლის ქიმიური ანალიზის შედეგი. აღნიშნულიდან გამომდინარე, ზღვრულად დასაშვები 
ჩაშვების (ზდჩ) ნორმების პროექტი საჭიროებს გადამუშავებას, შესაბამისი მაჩვენებლის 
გამოყენებით;

● ზდჩ-ის დოკუმენტში წარმოდგენილი უნდა იყოს მიმღები წყლის ობიექტში არსებულ 
დამაბინძურებელ ნივთიერებათა ფონური კონცენტრაციების ლაბორატორიული კვლევის 
შედეგების დამადასტურებელი დოკუმენტაცია;

● ზდჩ-ის დოკუმენტში აღნიშნულია, რომ „საწარმოს ტერიტორიაზე ჩაშვებული წყლების 
გასაწმენდად აშენებულია სალექარი, რომლის ტექნიკური მახასიათებლები წარმოდგენილია 
ფოთის ცემენტის ქარხნის სანიაღვრე წყლების შემკრები არხების და გამწმენდი ნაგებობის 
განმარტებით ბარათში (დანართი 4) და პროექტში (დანართი 5).“ თუმცა დანართები წარმოდგენილ 
დოკუმენტაციას არ ახლავს. წარმოდგენილი უნდა იყოს სანიაღვრე წყლების შემკრები სისტემისა 
და გამწმენდი ნაგებობის შესახებ ინფორმაცია (ადგილმდებარეობა, დეტალური სქემა, 

პარამეტრები,  ეფექტურობა), გენ-გეგმაზე დატანით. აღნიშნული საკითხი გათვალისწინებული 
უნდა იყოს ასევე ზდჩ-ის დოკუმენტთან მიმართებით;

● წარმოდგენილი უნდა იყოს საპროექტო ტერიტორიის მიმდებარედ არსებული საწარმო 
ობიექტების (დანიშნულებების მითითებით) შესახებ ინფორმაცია, სიტუაციურ სქემაზე ჩვენებით;

● გზშ-ის ანგარიშში აღნიშნულია, რომ „ხმაურის გავრცელების დონე უახლოეს დასახლებულ 
პუნქტთან შეადგენს 47-49 დბა-ს და არ აღემატება დადგენილ ნორმირებულ მაჩვენებლებს.“ 
გაცნობებთ, რომ ტექნიკური რეგლამენტის - „საცხოვრებელი სახლებისა და 
საზოგადოებრივი/საჯარო დაწესებულებების შენობების სათავსებში და ტერიტორიებზე 
აკუსტიკური ხმაურის ნორმების შესახებ საქართველოს მთავრობის 2017 წლის 15 აგვისტოს N398 
დადგენილების დანართი 1-ის მიხედვით, „ტერიტორიები, რომლებიც უშუალოდ ემიჯნებიან 
დაბალსართულიან (სართულების რაოდენობა ≤6) საცხოვრებელ სახლებს, სამედიცინო 
დაწესებულებებს, საბავშვო და სოციალური მომსახურების ობიექტებს“ ხმაურის ზღვრულად 
დასაშვები ნორმა დღის საათებში 50 დბა-ს, საღამოს 45 დბა-ს, ხოლო ღამე 40 დბა-ს შეადგენს. 
შესაბამისად, 24 საათიანი სამუშაო რეჟიმის გათვალისწინებით, საწარმოს ექსპლუატაციით 
გამოწვეული ხმაურის გავრცელების დონეები უახლოეს დასახლებულ პუნქტთან საღამოსა და 
ღამის საათებისთვის (47-49 დბა) აჭარბებს ზღვრულად დასაშვებ მაჩვენებელს. დაზუსტებას 
საჭიროებს ხმაურის გავრცელებით მოსალოდნელი (მათ შორის კუმულაციური) ზემოქმედება 
როგორც საწარმოს ტერიტორიაზე, ასევე უახლოეს საცხოვრებელ სახლთან;

● გზშ-ის ანგარიშის 3.4. ქვეთავში აღნიშნულია, რომ „ნედლეულის - კლინკერის და სხვა მასალების 
შემოტანა განხორციელდება ძირითადად სარკინიგზო ტრანსპორტის გამოყენებით, აგრეთვე 
საავტომობილო ტრანსპორტით. კლინკერის ტრანსპორტირება მოხდება ფოთის საზღვაო 
ნავსადგურიდან, სადაც ნედლეული შემოტანილი იქნება საზღვაო ტრანსპორტით.“ ხოლო 8.11.4. 
ქვეთავში მოცემული ინფორმაციის თანახმად, „ნედლეულის - კლინკერის და სხვა მასალების 
შემოტანა ხდება საავტომობილო ტრანსპორტით. კლინკერის ტრანსპორტირება მოხდება ფოთის 
საზღვაო ნავსადგურიდან, სადაც ნედლეული შემოტანილი იქნება საზღვაო ტრანსპორტით ან 
კასპის ცემენტის ქარხნიდან საავტომობილო ტრანსპორტის მეშვეობით.“ შესაბამისად, 
დაზუსტებას საჭიროებს საწარმოში ნედლეულის ტრანსპორტირების საკითხი;

● დაზუსტებას საჭიროებს სატრანსპორტო ნაკადებზე ზემოქმედების (მათ შორის კუმულაციური 
ზემოქმედების) საკითხი. გარდა ამისა, წარმოდგენილ უნდა იქნას ნედლეულის/პროდუქციის 
ტრანსპორტირების შესახებ ინფორმაცია, შესაბამისი სამოძრაო მარშრუტის მითითებით (რუკაზე 
ჩვენებით, სქემატური ნახაზებით), ასევე გეგმა-გრაფიკი (ნედლეულის/პროდუქციის შემოტანის და 
გატანის სიხშირის მითითებით);

● გზშ-ის ანგარიშის 2.3 ქვეთავში აღნიშნულია, რომ „დაგეგმილი საქმიანობის განხორციელების 
პროცესში მოსალოდნელი ნარჩენების სახეები და მიახლოებითი რაოდენობები მოცემულია 
ცხრილში 2.2.1“, თუმცა ცხრილში წარმოდგენილია შპს „ჰაიდელბერგცემენტ ჯორჯიას“ 
ობიექტებზე წარმოქმნილი ნარჩენების მართვის საერთო გეგმა, ხოლო ფოთის ცემენტის საწარმოში 
მოსალოდნელი ნარჩენების სახეობებიდან მოცემულია მხოლოდ სამი მათგანი (13 02 06*; 17 01 01; 
17 05 05*). შესაბამისად, დაზუსტებას საჭიროებს ფოთის ცემენტის საწარმოს ექსპლუატაციის 
ეტაპზე მოსალოდნელი (ფილტრის ნალექები, ლამი, და სხვ.) ნარჩენების (კოდები, დასახელება, 
რაოდენობა) და მათი შემდგომი მართვის შესახებ ინფორმაცია; 

● გზშ-ის ანგარიშის მონიტორინგის გეგმაში (ცხრილი 12.1. საკვლევი პარამეტრები და კვლევის 
ჯერადობა) მითითებულია, რომ მილში მავნე ნივთიერებათა გაფრქვევის პარამეტრების გაზომვა 
განხორციელდება უწყვეტი თვითმონიტორინგის სისტემის მეშვეობით, თუმცა დოკუმენტი არ 



მოიცავს  უწყვეტი თვითმონიტორინგისთვის საწარმოში განთავსებული სისტემის შესახებ 
ინფორმაციას, რაც საჭიროებს დაზუსტებას;

● ატმოსფერულ ჰაერში მავნე ნივთიერებათა ზღვრულად დასაშვები გაფრქვევის (ზდგ) ნორმების 
პროექტში წარმოდგენილი ინფორმაცია, ტერიტორიის ბუნებრივ-კლიმატური პირობების შესახებ 
საჭიროებს შესწორებას, რაც ასევე ასახულია გამოყენებული ავტომატიზებული კომპიუტერული 
პროგრამა ,,ეკოლოგი“-ში. აღნიშნული პარამეტრების არასწორად გამოყენების შემთხვევაში 
წარმოდგენილი შედეგები პროპორციულად ასახავს საბოლოო მონაცემების სისწორეს. 
შესაბამისად, ზდგ-ის ნორმების პროექტი საჭიროებს გადამუშავებას. ამასთან, წარმოდგენილი 
უნდა იყოს საქართველოს მთავრობის 2013 წლის 31 დეკემბრის №408  დადგენილების მე-11 
მუხლის შესაბამისად;

● ზდგ-ის ნორმების პროექტში, 10.4 დანართის ცხრილებში  (მავნე ნივთიერებათა დაანგარიშებული 
მონაცემები და საკონტროლო წერტილებში მოცემული მაჩვენებლები და შედეგები, კერძოდ 
ავტომატიზებული კომპიუტერული პროგრამის ცხრილური ნაწილი) მოცემული ინფორმაცია 
გარკვევით არ იკითხება. შესაბამისად, გადამუშავებული ზდგ-ის ნორმების პროექტი 
წარმოდგენილი უნდა იყოს შესწორებული ფორმატით;

● წარმოდგენილი უნდა იქნას გზშ-ის ანგარიშის მომზადებაში მონაწილე პირების კვალიფიკაციის 
დამადასტურებელი ინფორმაცია/დოკუმენტაცია.

გთხოვთ, 2 თვის ვადაში უზრუნველყოთ დაზუსტებული/დამატებითი ინფორმაციის სააგენტოში 
წარმოდგენა. აღნიშნული შენიშვნების გათვალისწინებით დაზუსტებული ინფორმაციის წარმოდგენამდე 
სააგენტო მოკლებულია შესაძლებლობას იმსჯელოს გარემოსდაცვითი გადაწყვეტილების გაცემის 
თაობაზე.

ვასილ გედევანიშვილი

სააგენტოს უფროსი

სსიპ გარემოს ეროვნული სააგენტო

